
Урамра, çул хӗрринче, 

Хӑйӑр кӑшӑлӗ çинче, 

Ачасем кӗшӗлтетеççӗ, 

Тӑрӑшсах темскер ӗçлеççӗ. 

 

Мӗн тӑваççӗ-ха вӗсем, 

Сакӑ пӗчӗк ӗççченсем? 

 

Ак, Микуль, кунтах Якур, 

Ҫимукпа Куçук та пур, 

Хӑйӑр купине сиреççӗ, 

Машинсем çине тиеççӗ. 

 

Хыпӑнсах ӗçлет Марук, 

– Ҫитӗ, чарӑн! – тет Варук. – 

Машин тулчӗ, вӗçтерер, 

Вӑхӑтра ӗçе вӗçлер! 

 

– Эй, çул пар-ха хӑвӑртрах?! – 

Тет Ҫимукӗ Якура. – 

Мӗн унта чарса тӑратӑн, 

Эп васкап вӗт – ху куратӑн! 

Пӑрӑхсем пушатмалла, 

Тепӗр рейс манн тумалла! 

 

– Килӗр-ха кунта, атьсемӗр, 

Пулӑшӑр манна, туссемӗр, 

Ниепле те тухма çук, 

Лакса лартӑм! – тет Куçук. 

 

Кӗç Микуль çакна илтет – 

Тракторпа персе çитет. 

Вӑл Куçукӑн машине 

Кӑларать хыт çул çине. 

 

– Машинпа пит ан вывыля, 

Кӑшт йӗркеллӗ пулмалла! – 

Куçука ятлать Микуль. 

(Ӑс пани кирлех те пуль!) 

 

Ӗç вӗрет… Кӗрлет машин, 

Хура тар юхать кашнин. 

Эксковатӑрпа чаваççӗ, 

Тӑрӑшсах канав уçаççӗ, 

Пӑрӑхсем хурса пыраççӗ. 



 

Уявччен çак ӗçченсем 

Газ кӗртешӗн, тет, иккен. 

Ӗçлӗр, выльӑр, тусӑмсем – 

Пурнӑç сирӗн пит ӗлккен! 

